
Ես ա՛յն եմ սիրում 
...Ես ա՛յն եմ սիրում,
Երբ ձմեռ-ամառ... գարո՜ւն է թվում,

Անծանոթ մի վայր քեզ... տո՜ւն է թվում.

Ոչ միայն նայում, այլ... տեսնո՛ւմ ես դու,

Ոչ թե ունկնդրում, այլ... լսո՛ւմ ես դու,

Երբ սլանո՜ւմ ես

Եվ ոչ թե` քայլո՛ւմ,

Երբ և այրվո՛ւմ ես, և ի՛նքըդ այրում...

Ա՛յն, երբ աչքերը աչե՜ր են դառնում,

Խոսքերը սիրո կանչե՛ր են դառնում,

Սիրե՛րգ է դառնում ամեն մի հնչյուն,

Եվ արտաշնչո՜ւմն անգամ` Ներշնչում...

Սիրում եմ սիրո այն հրա՜շքը սուրբ,

Երբ որ ձեռքերը դառնում են թևեր,

Երբ թվում է, թե շարժումից մի նուրբ,

Կարող ես մինչև աստղե՜րը թևել.

Երբ կոշտ մատները թավի՜շ են դառնում,

Արյունը գարնան ավի՜շ է դառնում

Եվ ժամերն անգամ, հաշիվը խառնո՜ւմ,

Մոռանո՜ւմ են , թե... ինչքան են տևել...

Կյանքում հաճա՜խ է այդպես պատահում._

Ինչքա՜ն կանայք կան այս լայն աշխարհում,

Որ քո կողքի՜ն են,

ձեր նո՛ւյն քաղաքում.

Հաճախ նո՛ւյն մայթում

Կամ նո՛ւյն տան բակում,

Բայց...

Այնքա՜ն գիտես դու նրանց մասին,

Ինչքան որ Սի՛սը ... Մասիսի՛ մասին...

Այո՛, հաճա՜խ է այդպես պատահում._

Բայց մի գիշեր է լինում աշխարհում,

Որ, երբ նայում ես մեկի աչքերին,

Սիրո կարոտից ճաքաց շուրթեին,

Բռնում ես մեկի ձեռքը տագնապով.

Շոյու՜մ այդ ձեռքը մատներիդ տապով,

Մի վայրկյանի մեջ,

կամ ակընթարթում,

Նրա ողջ կյա՜նքն ես գրքի պես կարդում...

Եվ հեռու՜- հեռու՜ մի գյուղ, կամ քաղաք,

Լեռնային գետի մի խե՜նթ աղաղակ,

Մի տուն` մոլորվա՜ծ օտար քաղաքում,

Մի ծառ` խոնարհված անծանոթ մայթում.

Այնպե՜ս են հանկարծ հարազատ դառնում,

Որ... զարմանու՜մ ես

ու չե՜ս հասկանում,

Թե մինչև այսօր

Դու առանց դրա

Ինչպե՜ս ես ապրել այս փուչ աշխարհում...

...Ափսո՛ս, որ... քի՜չ է այդպես պատահում:

ՔՈ ՁԵՌՔԵՐԸ
Ես սիրո՜ւմ եմ քո ձեռքերը
Որոնք, արդեն քանի՜ տարի,

Ինձ ամենի՛ց ամուր գրկում,

Սակայն երբեք չե՛ն... բանտարկում.

Ինձ աշխարհի տե՛րը անում,

Սակայն երբեք չեն տիրանում.

Օղակի պես շուրջս պրկվում,

Բայց չե՜ն խեղդում,

այլ` լոկ փրկո՜ւմ,

Ինչպես փրկում են խեղդվողի՛ն...

Քո ձեռքե՛րը,-

Նո՜ւրբ,

Ասողի՜կ,

ՈՒ երգեցի՜կ,

Որոնց ափում,

Ես` չո՜ր խեցի,

Մարգարի՜տ եմ քիչ-քիչ դառնում...

Ես սիրում եմ քո ձեռքերը...

«Մարգարի՛տ եմ քիչ-քիչ դառնում...»-

Իսկ Մարգարիտն այս աշխարհում
Ինչքան էլ թա՜նկ լինի, անգի՛ն,

Ինչքան չքնա՜ղ ու եզակի՜,-

Երբեք պիտի չխնայե՜ս
Եվ... միշտ... կրցք՛իդ վրա՛ պահես,-

Թե չէ, քո ջե՜րմ կրծքից հեռու,

(Քո սիրո՛ւց ու կրծքից հեռո՛ւ),

Իսկույն խամրո՜ւմ է, դալկանո՜ւմ,-

Կրկին դարձած... նույն չոր խեցի՜ն...

Իմ սիրելի՜,

Իմ ասողի՜կ,

Իմ գեղեցի՜կ...
Համերգից հետո 

Ինչ ուզում էի քեզ խոստովանել

Եվ գաղտնի՜ էի պահում իմ հոգում,

Այնքան հարազա՛տ ու այնպես անե՜ղծ,

Դու լսում էիր երեկ... համերգում:

Դո՛ւ էլ նույնն էիր ուզում ինձ ասել,

Ինչ ես լսեցի երեկ համերգում...

Բայց որտեղի՞ց էր ջութակն իմացել,

Անբառ գաղտնիքը իմ ու քո հոգու...

Ինչքան չքնա՜ղ ես դառնում ավելի,

Այնքան հպա՛րտ է սիրտն իմ առնացի, -

Իմ սիրո՛վ ես դու չքնաղ, սիրելի՛ս,

Եվ իմ սիրու՜ց ես դառնում գեղեցիկ:

Չէ՞ որ շուրթերըդ շիկնո՛ւմ են, վառվու՜մ,

Իմ շշուկների՛ց ու համբույրների՛ց.

Եվ քո աչքերը հմայի՜չ դառնում`

Երբ սե՛ր են հայցում իմ խերթ աչքերից:

Եվ ե՛րգն այս , որ դու երգում ես հնչեղ,

Մի՞թե սիրո՛ւց չի ծնվում շուրթերիդ,

Մի՞թե քո սիրո անտես թելին չեն

Շարվում հակինթնե՜րն իմ սիրերգերի.

Եվ ինչո՞ւ, ինչո՞ւ մեկեն ու հանկարծ,

Հրաշքի՜ փոխվեց աշխարհը արար.

Ուրիշ գաղտնիք ու հանելուկ չկա`

Աշխարհը նո՛ւյնն է` Սիրու՜մ ենք իրար...

Դու վախենու՜մ ես ինձ սիրել, անգին.

Դու նախատում ես, թե սիրտըս մերկ է, -

Ասում ես` սիրույդ գաղտնիքն անմեկին

Կասի աշխարհին իմ գրած երգը.

Մեր սիրո աստղը կխամրի՜ լույսից,

Ոճի՜ր կդառնա քո վսեմ մեղքը,

Որիշ սիրահար սրտե՛ր կհուզի,

Սին փառքի փոխած սիրո վայելքը...

Օ՜, դու չգիտե՜ս բախտը պոետի,

Չգիտես նրան մորմոքող վերքը. -

Ի՜նչ ցավ էլ նրա սիրտը կտրատի`

Աշխարհի համար դա միայն... ե՜րգ է.

Այդպե՛ս է եղել դարերում բոլոր -

Մարդիկ չե՜ն տեսնում ամենից մերկը...

Ոչ ոք չի զգա քո գաղտնիքը խոր`

Չէ՞ որ ուրիշի համար նա ... ե՛րգ է:

Եթե երա՜զ էր տեսնում քո հոգին,

Բիրտ արթնացումի համար այս, ների՜ր,

Թե սրբությո՛ւն էր որոնում, անգին,

Ների՜ր այս մեղքը, որ հոգուդ բերի.

Թե ցնորք - սե՛ր էր տենչում, լուսածին,

Ների՜ր սիրո մահ բերող խոսքերիս.

Ների՜ր այս բոցը, որից այրվեցին

Թիթեռնե՛րը քո լուսե տենչերի...

Ների՜ր

- որ ինձ սիրի՛ր, ոչ ատիր.-

Անե՜ղծ կա սրտին բանաստեղծների,

Սիրո ձևերից հազարապատիկ,

Ես խե՜նթն եմ սիրում...

Ներիր, օ՜, ների՜ր...

Դու խռովեցի՜ր, դու գնացի՜ր

Եվ արցունքները քո աչքերի,

Անձրևի նման ցա՜ծ մաղվեցին

Եվ բո՛ւյր տվեցին ծաղիկներին:

Դու արցունքների մեջ ժպտացիր

Եվ քո ժպիտի հուր ցոլքերից,

Ծիածա՜ն իջավ աղեղնածիր

Ու գույնե՛ր բերեց ծաղիկներին...

Լեռներով պատած այս ձորը խոր

Զամբյու՜ղ է կարծես` ծաղկով լցված,

Եվ ծիածանը` կո՛թը կլոր -

Սուզված երկընքում կապույտ ու թաց...

Ուզո՞ւմ ես` բռնած ծիածանից,

Ծաղկաձորը քեզ նվե՜ր բերեմ,

Միայն չգնա՛ս դու ինձանից,

Միայն թե այսօր դու ինձ ներե՜ս...

Իմ սերը
Ամեն սեր իր սկի՛զբն ունի
Եվ իր վե՛րջն ու իր անցնե՛լը.

Իմն սկսվեց ա՛յն վայրկյանին,

Երբ թվաց, թե ... վերջացե՜լ է:

Ների՜ր դու ինձ...

Ների՜ր դու ինձ, խենթի՛ս անհոգ,

Ես ի՛նքս եմ ինձ արդեն դատել,

Երբ ապրելով լոկ քեզանով,

Հաճախ քեզ... չե՜մ էլ նկատել...

Հիմա, երբ դու չկա՜ս արդեն,

Երբ հեռո՜ւ եմ ես քո մոտից,

Երբ ինչո՜վ ել ինձ կախարդեն,

Մորմոքո՛ւմ եմ քո կարոտից.

Նո՜ր եմ զգում ու հասկանում,

Որ... օ՜դ էիր դու ինձ համար,

Որ շնչելիս` չի՛ իմանում,

Իսկ երբ չկա... խեղդվո՜ւմ է մարդ:

Պատուհանիս տակ անձրև է մաղում,

Իսկ ես չե՜մ հուզվում անձրևից արդեն.

Ծիածաննե՛ր են դեմից ծիծաղում,

Բայց չե՜ն հմայում նրանք ինձ արդեն.

Շուտով գուցե և արև՛ը ծագի,

Բայց ես դրանից չե՜մ ուրախանում.

Լի՞ օր է այսօր, տո՞ն, թե՞ կիրակի՝
Մե՜կ է ինձ համար, ես չե՜մ իմանում.

ո՞ւմ համար եմ ես այս երգը ... հինում,

Կա՞ մեկը, որին մա պե՛տք է գալու...

Մեր տան առաջ ճամփա՛ են շինում,

Իսկ ես... տեղ չունե՜մ արդեն գնալու:
